
台灣經過了殖民時代，荷蘭、西班牙、日本的統治，光復了後，對未開發的國家進入了已開發的國家，台灣的經濟嘛漸漸咧起飛，生活品質嘛一直咧進步，對農業社會進入工業社會，人民的平均所得，對千外箍美金到即馬的萬外箍美金，物質生活合生活型態有真大的轉變。百姓的認真拍拼，創造台灣的經濟奇蹟，所以有一句話講：「台灣錢淹腳目」；「佇台灣，尚驚你母討趁爾爾，若肯做免驚無飯通食」，即句話一點仔攏無不對。
    台灣進入了工業社會了後，雖然創造了經濟奇蹟，改善了生活品質，（外匯存底是世界排名第三的），但是「有得必有失」真濟台灣的農村氣味、風情，已經窮卜消失去啊！親像阮細漢的時，溝仔裏，溪仔邊，一四界攏有魚仔、蝦仔、土虱、毛蟹、鰗鰡等等，田裏、溝仔邊，日頭卜落山的時，道會聽著田蛤仔大聲細聲叫，熱天的暗暝火金姑佇田裏、厝邊飛來飛去，透早會聽著牛車的聲合歸陣人卜去播田、割稻仔嘻嗄叫的聲。食的米是家已種的濁水米，食的菜是用有機肥無洗農藥的菜，穿的衫是迭迭攏大一號，阿兄未穿得的衫，滯的厝是蓋瓦的磚仔厝，代步的工具是鐵馬，即馬即種情景會使講已經漸漸消失去囉。
    我會記得較早的時，有真濟的田攏是種台糖的甘蔗，到了採收的季節，歸陣囝仔伴招招咧，匿在牛著後面偷抽甘蔗，若是抽著幾支仔甘蔗，心內道足歡喜的。阮上氣主人匿在牛車後面押陣，（因為伊知影囝仔會偷抽），那拄著安呢！阮道會真怨氣，因為無法度展現著阮猛掠的腳手，合一解阮口腹之慾囉！有當時啊偷抽甘蔗的時，去予主人發現，道大聲喝講：猴死囝仔，恁咧創啥！好膽甭走，阮一著驚，道走到噴腳脛。
    以前農村的耕作方式因為大部份攏是人工的，所以大家攏會相放伴做穡，犁田、播田、搓草、割稻仔、種土豆，開水溝等，迭迭看著咧作穡的時，道一大陣的人，大家佇遐拼速度，嘻嗄叫，半埔的時陣歸陣歇睏食點心，食飽了後復繼續拼，這種情景嘛因為機械化了後，已經逐逐咧消失囉！
    現代的工商社會，是好是見仁見智，對我個人來講：的比好較濟，以前人的心樸實純真，互相湊相工、相放伴，親像一個大家庭，大家感情嘛攏真好，而且有自然的環境，新鮮的空氣，土地的芳味，大自然的交響曲，人的心攏是遐呢啊自然；雖然即馬物資這呢豐富，但是生活變到這呢啊複雜！講實在的，我真懷念過去的農村生活，因為伊帶予我細漢真濟的回憶合快樂。
